
HITZAURREA

XV-XVI. mendeetan zehar historia-lan ugari idatzi zen Europan, Espainian eta, nola ez, baita Euskal Herrian ere. Kronika hauek herriaren edo nazioaren jatorria zuten kezka nagusi, eta euren heroien balentriak kontatzen zituzten handikiro. Historia unibertsalak ziren batzuk, errege jakin baten agintaritzari buruzkoak beste batzuk, edo leinu baten ingurukoak…, eta horien artean kronikoi faltsuak deritzen lan mordoska ere aipagarri da, gehienak argitaragabeak edo desagertuak.

Liburu honetan bildu ditugun istorioak, kronika horietatik jasotako ipuinak edo narrazio mitikoak dira, “euskal imajinario historikoa” osatzera datozenak eta Europako Erdi Aroko errege, zaldun eta gainerako heroien mundu fantastikoan koka daitezkeenak, aldeak alde eta distantziak distantzia.

Hasiera-hasieratik izan dituzte kronikek fikziozko elementuak. Izan ere, kronistaren interesek bultzatuta, fikzioa ezinbesteko tresna bilakatu zen garaiko ideiak azalarazteko eta justifikatzeko. Berez, kronikak urrunduxeak daude errealitate objektibotik; ez zaizkio hainbeste lotzen egiatasunari, bai ordea sinesgarritasunari, beti ere kontatzen ari direnetik aldendu gabe.

Baina kronika bat ez da soilik berri emankizuna. Kronista saiatzen da berriak uztartzen eta osotasun koherentea ematen narrazioari, bere ikuspuntua eta historikoa nahastuz. Horregatik da kronika bat bere garaiko eta bere egilearen lekukotasuna, eta elementu subjektiboz jantzia badatorkigu ere, historialariak jakin behar du narrazioaren zati objektiboa bereizten, galbahean iragazita, datu eta gertakari konkretuak jasoz.

Garai batean Historiaren ikertzaileek iturri garrantzitsutzat zituzten kronikak eta lan narratiboak oro har, eta bertatik jasotzen zuten informazioa egiazkotzat jotzen zuten. Baina Historia idazteko modu positibo hura, gertaeretan oinarritua, alde batera utzi zen aspaldi eta kronikak erabat arbuiatzera pasatu ginen.

Gaur egun, esango nuke, historialariak berriro ari dira lan hauek esku artean hartzen, izan ere, ikuspegi zabalago batetik hartuta, garai bateko erretratu soziala osatzen lagun dezakete.

Egia da, kronikak islatzen duen gizartea, hein handi batean erregeen eta nobleziaren inguruan eraikia dela, idatzi ere giro horretan idatzi baitziren, edo giro horretatik aginduta. XIV. mendean historiografia ofiziala zen nagusi Espainian, erregeren gortean idatzia, alegia; baina baziren XV.ean ugaltzen joan ziren beste estamentuetako protagonisten inguruan ehundutako kronikak. Horrela izango ditugu:


	Historia unibertsalak muinean Espainiako historia agerrarazten dutenak.

	Espainiako historia orokorrak.

	Aurreko mendeetako kroniken birmoldaketak.

	Gertaera berezien narrazioak.

	Leinuen edo pertsonaien biografiak.



XVI. mendean sartu ahala, pertsonaia edo gertaera berari buruzko narrazio ezberdinak ikusiko ditugu, ikuspegi diferenteetatik idatziak.

Lope Garcia Salazar, Juan Martinez de Zaldibia, Esteban de Garibai, Juan Iñiguez de Ibarguen, Garcia Fernandez Cachopin, Juan Perez de Lazarraga, Francisco de Mendieta, Martinez de Isasti, fray Gonzalo de Arredondo, Juan de Aguayo y Guevara, Anton de Bedia y Cirarruista…, luzea da euskal kronisten zerrenda. Haietako zenbaiten lana desagertua dugu gaur egun eta beste batzuek emandako erreferentziei esker dakigu lanen bat edo beste idatzi zutela.

Kronista hauek bizkaitarren edo euskaldunen edo kantabroen historia kontatu nahi izan ziguten, eta arreta berezia jarri zioten leinuen historiari. Gaztelaniaz idatzi zuten, baina batek edo bestek euskarazko testuak ere tartekatu zituen bere narrazioan: kantu zaharrak, esaerak, prosazko testu laburrak edo hitz solteak. Denek azpimarratu zituzten Euskal Herriko historiaren hari nagusi berberak: Espainiako lehen bizilagunen etorrera Tubalen agintaritzapean, Kantabriako lurraren ontasunak, euskal-armeniar parekotasunak, Ibero eta beste errege fabulosoek aurrera ateratako herrigintza, herriaren ohituren antzinatasuna, erromatarren aurkako guduaren gorabehera heroikoak… Batak bestearengandik edanez, aurrekoaren gainean birformulazioak eginez, tradizio historiografiko indartsua sortu zuten, eta honexek berebiziko garrantzia izan zuen ondorengo mendeetan sortutako aurreiritzi eta teoria absolutuak ezartzean, besteak beste, hain zabaldua izan zen vasco-iberismoarena.

Kronista hauen guztien artean Cachopin eta Ibarguen izango dira gehien aipatuko ditudanak. Alde batetik euren lana delako ongien ezagutzen dudana, doktore tesia kronika horretaz osatu bainuen; eta bestetik kronista bi hauen lana aurreko mendeetako kronisten argumentu, ideia eta istorioez osatua delako. Bestela esanda, Ibarguen-Cachopin Kronika bera garaiko euskal kronistikaren bilduma moduko bat dela esan genezake. Eskura zituzten kronika zaharrak erabilita, gogoz ahalegindu ziren identitate historikoaren bila eta metodologia berbera aplikatu zuten euren mikrokosmosa (leinuaren, jaioterriaren eta lurraldearen historia) zein makrokosmosa (munduko eta Espainiako historia) azaltzean, eta bata bestearen testuinguruan txertatzen saiatu ziren.

Historiaurrea

1
TUBAL

Duela lau mila urte baino gehiago gertatu zen. Noek, Jainkoaren esanei jarraituta, munduko izakiak ontzi handi batean sartu eta Euri Handitik salbatu zituen. Langintza horretan bere hiru semeak ere, Cam, Set eta Japhet, lagun izan zituen.

Urak bere onera itzuli zirenean eta ontzia utzita berriro lurra hartu zutenean, Noek, bere semeek eta ahaideek gizakien handitasunaren ezaugarri izango zen dorre erraldoia eraiki omen zuten Babilonian, Nembroth tiranoaren aginduz. Jainkoak baina, harrokeria hutsa iritzi zion ekintza horri eta dorrean zihardutenak nahastu egin zituen euren artean hizkuntza ezberdinak ereinda.

Hamabi urte igaro zituzten horrela, eta azkenean, elkar ezin ulerturik, nahastea areagotu baino ez zen egin eta dorrea erori egin zen. 72 hizkuntza izan omen ziren Babiloniako biztanleen nahaste hartatik sortutakoak, eta tribu edo leinu bakoitzak berea zeramala, munduan zehar zabaldu ziren. Noeren semeetan zaharrenak, Cam-ek, Asia aldera jo zuen bere leinukoekin; Set-ek Afrikara eta Japhet-ek Europarako bidea hartu zuen bere semeekin batera. Seme hauetako batek, Tubal izenekoak, Espainia hartu zuen bizilekutzat, zehatzago esateko, Euskal Herria.

Ikusi zituen Tubalek hango mendi altuak, tenteak eta zuhaitzez josiak, eta pentsatu zuen etsaiengandik ederki babestuko zituztela mendi haiek. Ikusi zituen hango arbola emankorrak, hango arto eta bestelako landare gozoak, eta iruditu zitzaion ez zutela sekula goserik izango. Ikusi zituen hango animaliak eta hegaztiak, ibaietako zein itsasoko arrainak, eta pentsatu zuen ez zuela horren lur aberatsik egundo ikusi.

Lurralde honetako lehen biztanleak, beraz, Tubal eta bere tribukoak izango ziren, eta horrela sortu zen Tubalia izeneko herrialdea. Hau Kristo aurreko 2163. urtean gertatu zen.

Segituan ekin zioten errepublika antolatzeari eta hala erabaki zuten euren gobernurako burutzat hirurogei urtetik gorakoak aukeratzea. Zahar hauek Solue gainean batzen ziren errepublikaren arazoak eztabaidatu eta erabakitzeko, eta hortik sortu zen “batzarrak” hitza bera ere (batu+zaharrak). Ba omen zegoen Solue gainean zuhaitz lodi, adartsu eta zapala, hosto txiki eta kizkurrekoa, errautsaren kolorekoa eta gauez dir-dir egiten zuena. Zuhaitz horren azpian egiten zituzten tubaliarrek euren batzarrak.

Tubal fundatzailea kaldeoa zen jatorriz, eta euskaraz gain, kaldeoa eta hebreera ere ekarri zituzten berarekin etorritako konpainiek. Bata bestearekin nahastuta erabili zituzten eta, euskara hizkuntza bakartzat hartuta, urteen joanean desagertu egin ziren bi hizkuntza horiek.

Lurra ere banatu zuten herritarren artean. Ordura arte dena denena izan bazen ere, aurrerantzean bakoitzak berea gozatu eta gobernatu zezala agindu zen; horrela, ausart eta indartsuenei itsaso aldeko mendiak egokitu zitzaizkien, kanpoko erasoetatik hobeki defendatu ahal izateko, eta besteek barne aldeko mendi eta lurrak hartu omen zituzten.

Tubalia defenditu ahal izateko zentinelak jarri zituzten mendi gailurretan. Zaindari hauek, etsaiak hurbiltzen sumatu orduko, adarrak jotzen zituzten eta gauez zuziak pizten zituzten.

Garai honetan hasi ziren olak eraikitzen bertan burdina-betak urtuta era guztietako tresnak egin ahal izateko. Horrela sortu ziren lehenbiziko lantza eta burdinazko armak.

 


Historia mitikoaren kronologia

			
	k.a. 2163: Tubalek Kantabria fundatu.

	Tubal-1793: Ibero, Idubeda, Brigo, Tago, Beto erregeak.

	1793- 1061: Kanpoko erregeak. Azkena, Abidis.

	1061: Hurrengo 40 urtean lehorte unibertsala. Kantabrian beste inon ez zuten iraun landareek eta animaliek. Azkenean euria egin zuen berriz eta kantabriarren lurra bete egin zen atzera jendez, bertakoez gain baita kanpotik etorritakoez ere.

	k.a. 216 arte: Kanpoko herrien etorrera: Zeltak, rodoak, feniziarrak, grekoak, kartaginesak, asiriarrak, kaldeoak.

	216: Erromatarren etorrera.

	0: Augusto enperadorea etorri zen pertsonalki euskaldunen aurkako gudua zuzentzera, ezinean ari baitzen Erromako armada. Erromatarrek Arracilum (Errezil) hartu omen zuten eta Medulio mendia potxoz inguratu. Hiru kontsulen armada ekarri zuen Augustok eta bost urtez borrokatu zen, baina azkenean borroka mugatua hitzartu behar izan zuen: hirurehun euskaldun hirurehun erromatarren aurka. Eta hor ere euskaldunak garaile, eta libre geratu ziren euren hizkuntza, ohitura eta burujabetza gorderik.

	38: Santiago Erromara sartu zen eta San Saturnino bidali zuen Kantabriara eta Iruñean 4000 arima kristautu zituen, tartean Fermin.

		

2
TUBALIARI ERASO

Tubaliako biztanleen bizimodua ez zen erabat baketsua izango, hasiera-hasieratik jasan behar izan baitzituzten kanpokoen erasoak. Antza denez, lehen erasoak Espainiako beste lurretatik etorri ziren, hango lehen erregeak tirano hutsak izan baitziren. Kristo aurretiko 1720. urtearen inguruan (Espainia sortu zenetik 371 urte igarota), Espainiako errege Gerion zela, Maurzo izeneko kapitain bat bere gudarostea prestaturik, Bilboko itsasadarretik sartu eta Zornotza igarota Oiz mendizerraraino iritsi zen. Maurzok Ansuategi izeneko tubaliar bat zeraman gidari eta honen traizioari esker egin ahal izan zuen bere konkista. Baina tubaliarrek aurre egin zieten inbasoreei gaur Ziortzako monasterioa den inguruetan, eta mendean hartu zituzten borroka odoltsu baten ondoren. Ihesi joan ziren arerioak eta Maurtzo kapitaina gezi pozoituek eragindako zaurien ondorioz hil zen, minen amorrazioz oihuka. Ansuategi traidorea preso hartu eta iltzeztaturik hiltzera kondenatu zuten, orduko gaizkileei ezarri ohi zitzaien zigorra baitzen hura. Egur luze batean esku bat luze ziren burdinak iltzatzen zituzten lau atzamarreko tartez, punta zorrotzak gora begira zirela. Zigortua, berriz, polea batez jasotzen zuten, besoak eta hankak lotuta, eta, goian zelarik, sokak askatzen zituzten bere pisuz iltzezko ohe horren gainean eror zedin. Zigortua hiltzen zen arte errepikatzen zuten ariketa bera.

Gerion erregea hilda, bere hiru semeek hartu zuten Espainiako erregetza, eta hauen kapitain bat, Nacmino izenekoa, berriro saiatu zen tubaliarrak mendean hartzen. Inbasio honen xedea lantzak, ezpatak eta geziak egiteko lehengaiak lortzea zen, egur luzeak eta burdina alegia, Tubalian ugari baitziren. Indarrez eskuratu nahi izan zituzten aipatu tresnak, baina tubaliarrek, ohiko batzarretan bildu ondoren, eurena zena defenditzea deliberatu zuten eta, inbasoreen bila aterata, Plentzia inguruetan kausitu zituzten. Borrokan anitz kanpotar hil zuten. Nacmino bera ere larriki zauritu zuten, eta zaurietatik sendatu ahal izan zuen artean Tubalian hazten zen zuhaitz baten azala janda. “Kanelea” zeritzon azal honi, eta zuhaitza laranjondoaren tamainakoa zen, hostoa erramuarena bezalakoa. Egun desagertua da Bizkaiko lurretatik.

Baina guduak eta liskarrak ez ziren kanpoko inbasoreen aurka izan soilik, tubaliarren euren artean ere izan baitziren borrokak. Adibidez, Bizkargikoek eta Soluekoek izan zuten elkarren aurkako borroka Nacminorena gertatu aurretik.

3
IDOLATRIA TUBALIAN

Espainian Sicano errege zela, K.a.-ko 1591. urtean, Boleak zeritzon kapitain ausart eta estimu handikoa hil zelarik, ohi zuten jentil-eran, burdinazko estatua handi bat egin zuten tubaliarrek Boleak kapitainaren bustoa irudikatuz, eta orakulu gisa jarri zuten Solue gainean, non euren batzarrak ospatzen baitzituzten. Eta estatua hura gurtzen zuten eta otoitz egiten zioten Jainkoa bailitzan. Estatuaren barnetik erantzun egiten omen zien kapitain ohiak herritarren erreguei.

Espainiako errege Cuso zela, K.a.-ko 1480. urtearen inguruan, Alpeetatik etorritako kapitain baten erasoari erantzun behar izan zioten tubaliarrek. Burucain omen zuen izena kapitain horrek eta Portugaleten gertatu zen borroka. Mendean hartu zutenean bere idoloa hartu zioten tubaliarrek Burucaini.

4
TUBALIA SOLORIA BILAKATU ZEN

Siculo Espainiako errege zela, K.a.-ko 1471 urtean gutxi gorabehera, tubaliarrek izen berria eman zioten lurrari, Soloria hain zuzen, euren batzarrak ospatzen zituzten Solue mendiaren ohorez, eta Tubalia bazter utzi zuten. 690 urte ziren igaroak Tubalek eta bereek lur hau bizitoki hartu zutenetik.

Batzuen esanetan, ordea, Siloria edo Soloria izena soloa hitzetik dator, garai haietako euskaraz soloroa. Izan ere, ikusi zutenean lur hura egokia zela bizitzeko eta aziendak hazteko, soroak lantzeari ekin zioten, bertan erroak botatzea erabakita.

Soloriarrek jarduera idolatrei eutsi ez ezik, hauetan sakondu ere egin zuten. Familia bakoitzak bere jainko propioa zuen, errepublika guztiarentzat zituztenez gain. Idolo partikular hauei orokorrei baino debozio handiagoa izaten zieten, eta hil aurretik idolo bihurtuko zuten pertsonaiak berak aukeratutako mendiaren gailurrean jartzen zuten irudia. Idoloak gurtzerakoan giza haragia eskaintzera ere iristen ziren. Jende jentil eta ezjakinen jarduera hauek Jesukristo Gure Jaunaren etorrera arte iraun zuten.

Errepublika guztiarentzat zituzten orakuluen artean bazen bat Oiz mendian, burdinaz, egurrez zein harriz egindako idoloz betea, eta denak ziren gizakien bustoen irudikapena. Baina irudi horiek sarri hartzen zuten aker, idi, zakur, hegazti edo sugeen irudia, edota animalia horien besoak, hankak, adarrak edo beste gorputz atal batzuk eransten zitzaizkien. Ba omen zen antzerako orakulu bat Gorbeia mendian ere, antzina Gordeya deitua, eta hilaren lehen eta azken egunetan abiatzen ziren harantz hurbileko zein urrutiko gizon-emakumeak, erromerian ortozik, euren otoitzak eta eskaintzak egitera. Jainko hauen aurrean ahuspez, beste inora begiratzera ausartu gabe, euren eskaria egiten zioten idoloari. Eta orduan deabruak erantzuten zien idolo barrutik egoki irizten ziona.

Eskaintza eta otoitz hauetan askok euren burua zauritzen zuten labanez eta odola isurtzen jainko horien maitasunez. Zauri haien ondorioz hilez gero, idolatrak irabaziak zituen salbazioa eta loria. Beste batzuek seme-alabak eraman eta bertan sakrifikatzen omen zituzten, haien odolaz aurpegia eta eskuak igurtziz. Era horretan hildakoak santutzat zituzten, eta, zenbat eta hildako gehiago izan, orduan eta ohore handiagoa jasotzen zuen familiak. Ahaideen arteko lehia handia pizten zen horrelakoetan. Norbait ospakizun hauetako batean bere buruaz beste egitera zihoanean, sona handiko festak antolatzen zituzten, adar, alboka, txirula eta danbolinen doinuan dantza eginez eta koplak abestuz.

Behin, kronistek zehazten ez duten egun batean, ohi bezala talde eta sendiak idoloen aurrean bildurik, inoizko eskaintza, errezo eta ospakizun harrigarrienak egitera prestatu ziren, kantu, dantza eta alboka edo txirulen musikaren laguntzaz. Talde bakoitzeko zazpi lagun sakrifikatu zituzten, sendietako garrantzitsuenak, denon aurrean labanaz hilda. Sakrifizio horiek egin orduko, odol-euria hasi zuen eta zazpi egunez luzatu zen, gau eta egun eten gabe. Zazpi egun horien buruan, txerrien gorputzak deabruz puztu ziren eta amorraturik jendeari eraso egiten zioten, hozka eta haginka eginez. Gizakiak hil ez ezik jan ere egiten zituzten horrela, eta gizakirik aurkitu ezean, topatzen zuten edozein animaliari egiten zioten eraso.

Soloroek, izurrite haien zergatia asmatu ezinik, Gorbeia eta Oizen zituzten jainko orokorrengana jo zuten erromerian, euren kantu eta otoitzekin. Zenbait egunez ospakizun horietan ibili ondoren, azkenik Oizko jainko orokorrak, Burukai izenekoak, erantzun zien izurrite haien arrazoia herritarren portaera besterik ez zela, jainko partikularrei orokorrei baino mira handiagoa zietelako, eta haiek, jainko orokorrak, zaharragoak zirela eta sakrifizio hobeak merezi zituztela. Horrela, bada, aurrerantzean arreta handiagoa eskaini zieten jainko orokorrei eta izurriteak desagertu egin ziren.

Bere burua sakrifikatzera zihoana biluzik azaldu ohi zen idoloaren aurrean, eskuan labana zorrotz bat zuela. Gorputzari ebakitzen zion lehen haragi puskaz idoloaren aurpegia igurtzi ohi zuen, eta jarraian bere buruari hil arterainoko labankadak jotzeari ekiten zion. Orduan biziek hildakoaren gorpua aurkezten zioten idoloari eta, su handia piztuta, erre egiten zuten. Errautsak mirespen handiz gordetzen zituzten.

Sakrifizioan hildakoa gizon ezkondua bazen eta seme-alabarik ez bazuen, emaztea ere bertan hil eta sua egindako tokian lurperatzen zuten, beste munduan ere lagun egin ziezaion. Eta emazteak heriotza baztertu eta bizitzea aukeratzen bazuen, gutxietsia eta gaiztotzat hartua izan ohi zen. Seme-alabak izanez gero, ordea, emazteak bizirik jarraituko zuen, sekula eta betiko alargun. Alargun hauek miretsiak izaten ziren, sakrifikatutako senarrarekin batera hil bailiran, eta, horren adierazgarri, alargun bakoitzak bere idoloa zegoen mendiaren irudira egiten zuen orrazkera eta burukoaren moldea edo ibikia, eta hortik antzematen zitzaien nongoak ziren.

Euren idoloei kantatzeko edo erosta jotzeko modua, antza denez, behiek odola ikustean egiten dituzten orroetatik jaso zuten.

5
NOLA HEDATU ZIREN SOLOROAK

Apurka-apurka soloroak hedatzen zihoazen eta inguruko lurrak hartzen. Hasieran gaur egungo Bizkaia, Gipuzkoa, Araba eta Nafarroa gehiena izan zuten, geroxeago Gaskuña, Larrioxa, Logroño, Naiara eta Gaztela Zaharraren gehiena. Eta garai hauetan herrialdearen hiriburutzat La Gran Cantabria izenekoa zuten, Logroño eta Biana artean zegoen hiria, Ebro ibaiaren ondoko muino batean. Eta horregatik urteekin Kantabria izango zen herrialdearen izena.

Espainiako errege Palatuo zela (K.a.-ko 1306-?), aurkari gogor bat atera zitzaion, Cacos Lizinio, eta boterea bereganatzen saiatu zen askotan. Cacos-en kapitain bat, Otalote, Bizkaia menderatzen saiatu omen zen. Baina saio ustela izan zen eta ahaleginean akabatu zuten Otalote.

Garai hartan Zophiro izeneko azti batek sorgindurik zituen soloroak eta bere irudia adorarazi zien, jainko bat bailitzan. Jende ezjakin eta sinesbera hura engainatzeko Fenix hegazti bihurtu ohi zen Zophiro, eta hala aldi berean Fenizian ere egon zitekeela sinestarazten zien, hangoa baita berez Fenix hegaztia.

Gargoris, Espainiako errege izan zen garaian (K.a. 1179-1122), gutxi gorabehera, Orchon eta Raibin izeneko kapitain frantziarrek bizia galdu zuten Solorian egindako sarraldi batean. Mendeku hartzeko asmoz, Arnaulpho kapitainak, Raibinen ilobak, Soloriara bidean jarri zituen itsasontziak, gerlari ugari lagun zituela. Ustekabean harrapatu zituzten soloroak eta sekulako sarraskiak egin omen zituzten. Halaxe iritsi ziren Otxandio eta Legutio artean den mendiraino, non soloroek aurre egin baitzieten eta mendean hartu, eragindako hondamendiagatik mendeku hartuz. Arnaulphok eta bizirik atera ziren beste batzuek oinak airean egin omen zuten ihes lehorrez Frantziako lurretaraino, egun Plentzia eta Portugalete diren itsasbazterrean utzitako ontziak erre egin baitzizkieten aurretik soloroek.

Baina ez ziren hor bukatu frantsesen erasoak. Habidis Espainiako errege zela (K.a. 1105-1071), Janaismon izeneko kapitainaren agindupean iritsi ziren frantsesen ontziak, gaur Ea izeneko portua den badian lehorreratu zirelarik. Sekulako sarraskiak eta lapurretak egin omen zituzten, eta ez zuten inolako eragozpenik izan euren ekintzak eginda minik jasan gabe alde egiteko, artean oso lanpeturik baitzebiltzan soloroak Asturiasko Juristo kapitainaren eta bere kideen aurkako gudu latzean. Azkenean, ordea, lortu zuten Juristo Soloriatik botatzea eta bakea itzuli zen. Denbora gutxirako ordea, ezen Jaraismon frantsesa berriro itzuli baitzen bere lapurretak eta gaiztakeriak egitera. Ez zitzaion zaila gertatu, artean soloroak han-hemenka barreiatutako haitzulo eta txaboletan bizi baitziren, elkarrengandik oso apartaturik. Hala ere, ohi zuten bezala, batzarretan elkar hartu zutenean eta defentsa antolatu, aise hartu zituzten mendean amorruz eraso eginda.

K.a.-ko 1030. urtean, gutxi gorabehera, izozte ikaragarria pairatu omen zuen euskal lurraldeak, artean Soloria deitua. Itsasertzeko urak ere izoztu egin ziren, lurretik itsas barrenerako lau legoatan. Izotz azal horren azpitik trumoien antzeko orro ikaragarriak entzuten ziren sarri, baita itsasotik urruti zeuden mendi eta lurretatik ere, eta horren ondorioz emakume askok galdu egin zuen erraietan zeraman umea. Horren luzaroan iraun zuen izozteak, ezen, izotzekin bizitzera ohiturik, itsaso gaineko izotzezko azalean zehar lasai eta ardurarik gabe ibiltzen hasi baitziren soloroak. Egun luzeak igarota, izotz azpiko trumoiak isildu egin ziren eta itsasoko urak irakiten hasi ziren. Horrela desagertu zen izotza, eta hildako arrainak hasi ziren azaltzen ehunka, gehienak ustel-ustel eginda.

Garai ilunak izan ziren Soloria izan zeneko hauek, eta kontatu ditugunez gainera, beste izugarrikeria asko gertatu ziren urte haietan: Behin, adibidez, hogei egunez egin omen zuen euria eten gabe eta uholde handiak izan ziren. Beste behin odola bota zuen euri. Eta beste batean Urbiak izeneko emakume bat munstro batez erditu zen eta Urkiola inguruan ibili zen herritarren artean izua zabaltzen.

6
GREZIARREN ERASOAK

Soloriaren historian garrantzi handia izan zuten, halaber, Grezia aldetik iritsitako eraso ugariek utzitako arrastoa.

Troiako azken gudua gertatu baino 200 urte lehenago, Zakinto izeneko kapitaina iritsi omen zen Espainiara Hercules greziarra lagun zuela. Fagro, Zakintoren kapitainetakoa bat, izan zen euskal lurraldea mendean hartzeko agindua hartu zuena, baina soloroek berehalakoan hil zuten Fagro. Orduan, heriotza horren mendeku hartzeko asmoz, greziarrek Amiibar bidali zuten, antza denez, jatorri euskalduna zuena. Amiibarrek erraz egin zuen Solorian sartzea eta aurkitzen zuen guztia suntsitzea, izan ere, soloroek artean lan handiak zituzten Aragoiko Pirinioetako jendeekin piztu zen borrokan. Baina, borroka horri utzita, segituan itzuli ziren soloroak euren etxeak defenditzera, eta greziarrak aurkitu bezain laster, mendean hartu eta lurretik egotzi zituzten, haiengan heriotza ugari eraginda.

Hercules, Ansiloco, Ulises eta beste batzuk ere iritsi omen ziren Espainiara geroago, baina hauek ez zuten Soloria hartzeko asmorik agertu.

Pirinioetako zenbait herrik, ordea, behin eta berriz eraso zioten Soloriari eta bi urtean izan zuten menderaturik. Baina Gaztelako Aginaroc kapitainaren laguntzari esker, euren lurretik egoztea lortu zuten Arrazolan izandako gudu handi batean menderatu ondoren.

Garai honetan Soloriako kostaldean itsas ontzigintza nabarmen indartu zen eta ontzi handiak egiten hasi ziren. Flota ederra osatzea lortu zuten horrela eta Frantziako herrien aurkako guduetan erabili zuten, Horbalo izeneko kapitain baten agindupean. Izan ere, Marsella ingurutik iritsiak ziren hainbat gerlari Pirinioetako zilarrak eta metalek erakarrita. Baina Pirinioetako herriek berehala jaso zuten laguntza Maitenok kapitain euskaldunaren eta bere gerlarien aldetik, eta mendean hartu zituzten inbaditzaileak.

Balentria honen eta beste batzuen entzutea handia izan zen, eta Cartagok 500 gerlari euskaldun hartu zituen soldatapean. Ordukoak dira, Cartagotik ekarriak, lur honetan erabili ziren lehen txanponak.

7
DIOGENIS ERREGINA

Eskoziako Diogenis erreginaren historia kontatzera gatoz orain, Mundakan lehorreratu zen andere galantarena hain zuzen, Bretainiako Bruto erregeak, bere senarrak alegia, erreinutik egotzi zuenean. Bruto erregea Eneas heroiaren biloba zen. Beraz, Troia zaharrean zituen Diogenis erreginak bere sustraiak.

Anquises printzearen eta Venus jainkosaren semea zen Eneas. Priamo erregearen alaba batekin ezkondu zen eta uztartze horretatik Escanio jaio zen.

Troia suntsitu zenean (K.a.-ko 1179 urtean, kronistek diotenez), Eneasek Cartagora jo zuen, bertako erregina Elisa Dido-rekin ezkondu zen eta Tulio izeneko seme bat izan zuen. Handik lasterrera, Eneasek Italiako Napol-era egin zuen alde bere semeekin, Escanio eta Tuliorekin, alegia. Tuliok seme bat izan zuen bertan, Bruto. Eneas hil zelarik, Escaniok eta Tuliok erdibana jaso zuten erreinua.

Behin, Escanio, Tulio eta Bruto ehizan zebiltzala, Bruto gazteak bere aita Tulio hil zuen geziz. Hil hurren, Tuliok herritarrei eskatu zien ez ziezaiotela Brutori konturik eskatu bere heriotzagatik, nahi gabe izan baitzen. Hala ere, ez zuten Bruto errege izendatu nahi izan eta, Escaniok emandako ontziak eta jendea lagun zituela, erbestera egin behar izan zuen.

Macedoniara iritsi zen Bruto. Bertan Padraso zen errege, eta, Troian borrokan izan zenean, Troiako biztanle anitz preso hartu eta Macedoniara eramanak zituen. Brutok ezin izan zuen eraman bere odoleko jendea horrela ikustea eta Padrasoren aurkako guduari ekin zion sutsu. Bakea hitzartu zuten azkenean eta Brutok, bakearen bermetzat, Padrasoren alaba, Diogenis, hartu zuen emazte.

Bruto berriro egin zen itsasora, Diogenis emaztea lagun zuela, eta Troiara iristea zuen helburu. Baina ez zituen sekula haizeak alde izan. Hori ikusirik, haizeei men egitea erabaki zuten eta, haien indarrari esker, Bretainiara iritsi ziren. Lurralde hura erraldoiz betea zegoenez, haien aurka borrokatu behar izan zuten erraldoiok egotzi zituzten arte. Halaxe hartu zuten herrialde hura bizitokitzat Brutok eta bereek. Hortik, hain zuzen, datorkio Bretainia izena.

Brutok eta Diogenisek bi seme izan zituzten, Bruto bata eta Askanio bigarrena. Ama-semeek elkar harturik, aita hiltzera deliberatu ziren, baina Brutok asmo zitalaren berri izan zuen eta, berak bere aita hil zuela gogoan harturik, erabaki zuen Diogenis erregina eta semeak erbesteratzea. Itsasontziak, abereak eta bizitzeko behar zutena eman zien, eta baita laguntzaile talde handi bat ere, eta agindu zien ez zitezela lehorreratu ur garden eta garbiko iturriren bat aurkitzen zuten arte.

Egun batzuetara, Bizkaiko mendiak ikuskatu zituzten, eta, kostaldera hurbildurik, semeetako bat lehorreratu egin zen. Iturri eder bat aurkitu zuen berehala. Anaia eta ama urreratu zirenean, honela esan zien:

–Munda aqua! –“Ur garbia!”, latinez mintzatzen baitziren.

Une gogoangarri horren oroimenez iturri hura aurkitu zuten tokiari Mundaka deitu zioten eta herri bat eraiki zuten bertan. Artean, lurralde haietako biztanleek ez zituzten etxeak ezagutzen, haitzuloetan eta harkaitz artean bizi baitziren.

Diogenis erregina eta bere semeak iritsi zirenean, Asturiasko konde baten aurkako guduan buru-belarri murgildurik aurkitu zituzten bertakoak, eta bizkaitarren alde jarri ziren berehala borrokan. Oso iaio eta trebe ziren Diogenisen semeak guda kontuetan eta bizkaitarrei hainbat irakaspen eman zieten. Azkenean, Asturiasko konde hura mendean hartzea lortu zuten, eta egundoko sarraskia eragin zioten etsai hari.

Erromatarren garaia

8
SOLORIA ZAHARRA 
KANTABRIA BIHURTU ZENEKOA

Kristo jaio aurretiko 42. urtean, Erromako enperadore Oktabianok Janoren tenpluko ateak itxiarazi omen zituen, horrela egitea agintzen baitzuen ohiturak, Erroma bakean bizi zenean, inorekin gudurik ez zuenean. Baina berehala jakin zuen Oktabianok bazirela Espainian bi nazio Erromari etengabe oldartzen zitzaizkionak, astureena bata eta kantabriarrena bestea.

Kantabriarrak soloroen ondorengoak ziren. Diotenez, soloroak mendi garaien babesean bizi ziren, beldur baitziren Noeren garaiko hura bezalako euriteren bat etorriko ote zen. Denborarekin baina, beldur hori galdu egin zen eta soloroek lur lauetara jo zuten. Eta geroago Logroño izango zen inguruetara iritsita, borroka latzak izan zituzten lur haietan bizi zirenekin. Borrokan hiltzen zirenei duelu harrigarriak eskaintzen zizkieten, negarrez eta intzirika, eta hildakoen balentriak kontatzen zituzten bertsoak eta koplak abestuz. Kantu hauei “heresi” deitzen zieten. Eta azkenik gudua irabazi zutenean ere kantuz ospatu zuten. Horregatik, zorionean zein zorigaitzean kantuz aritzen zirelako, haiek eraikitako hiriari Kantabriga deitu zioten, “briga” hitzak bilgune edo hiribildu esan nahi baitu antzinako euskaran eta hizkuntza zeltetan. Aurrerantzean, soloroek izen berri hori hartu zuten euren herriarentzat.

Jakin zuenean Erromako enperadoreak Espainiako lurralde haietan arazoak zituztela bere soldaduek, azkar abiatu zen Tarragonara eta handik bere kapitainak bidali zituen astureak mendean har zitzaten. Eta baita segituan mendean hartu ere. Kantabriarrekin, ordea, uste baino eragozpen gehiago aurkitu zuen bere helburua lortzeko.

Ordura arte sekula ikusi gabeko indarrez eta kemenez egiten zieten aurre kantabriarrek erromatarrei. Agureak, atsoak, haur txikiak eta armarik hartu ez zezakeen oro hil egiten zuten erromatarren eskuetan eror ez zitezen eta gatibu izatearen lotsa paira ez zezaten. Batzuk, gainera, gurutzetan urkatzen zituzten eta, horrela utzirik, erosta egiten hasten ziren urkatuak. Erromatarrek horrela aurkitzen omen zituzten, ia hilean, baina erosta jotzen.

Garai honetan baziren kantabriarren buruzagitzan bi anaia zaldun, Julio eta Ankises, Diogenis erreginaren ahaideko zuzen. Oktabianok kantabriarrei enbaxada bidali zienean bere asmoen berri emanez, eskakizun bakarra egin zien, Erromaren aginduetara jar zitezela, alegia, eta, morrontza horren adierazgarri, har zezatela salerosketa tratuetarako txanpontzat Oktabianok berak egina zuena, bere izen, irudi eta armekin. Juliok eta Ankisesek gogorki errefusatu zituzten Oktabianoren agindu eta eskariak, eta kantabriarrei armetarako presta zitezela eskatu zieten.

Horrela ekin zion Oktabianok, Erromako enperadoreak, bost urtez luzatuko zen guduari, bere bi gudarosteak, lurrekoa eta itsasokoa, agindura zituela. Itsasoz egin zituen lehen saioak, baina kantabriarrek erraz defenditzen zuten euren itsasertza eta min handia eragiten zieten erromatarrei. Hori ikusita, Oktabianok kantabriarren hiriburuari erasotzea erabaki zuen. Gorago azaldu dugunez, hiri honek Kantabria Handia omen zuen izena, eta gaur egun Nafarroako Biana aurkitzen den inguruetan omen zegoen, gainaldea laua zeukan harkaitz baten gainean eraikia. Oktabianoren armadak, batere errukirik gabe, atzematen zuen kantabriar oro akabatzen zuen martirio latzak eragin ondoren. Hala eta guztiz ere, kantabriarrek tinko eutsi zioten lurraren defentsari eta era berdintsuan erantzuten zieten erromatarren sarraskiei.

Garai haietan kantabriarrak han-hemenka eraikitako etxe eta txaboletan bizi ziren, elkarrengandik apartaturik, artean ez baitzen herririk, ez hiribildurik, aipatu Kantabria Handia kenduta. Horrela bada, oso erraza zitzaien erromatar gerlari-taldeei erasoak antolatzea eta kantabriarrak euren etxeetan setiatzea. Lantzak, dardoak, harriak edo beste edozein arma erabiltzeko gauza ez zirenak zuhaitzetara igotzen ziren azkar eta bertatik antolatzen zuten euren defentsa. Gehiago ezinean aurkitzen zirenean, ordea, beti aldean eraman ohi zuten haginaren fruitu gorrixka jan eta pozoituta hiltzen ziren, erromatarren eskuetan ez erortzearren. Hildako hauek ehorztean, egundoko aiene eta negarren artean, eurentzat propio egindako eresiak abesten zituzten, zeinetan goresten baitzituzten hildakoaren eta bere senideen bertuteak eta balentriak. Gero, hildakoen gainean ahuspez etzaten ziren, haien aurpegia laztanduz eta eurena harramazkaz urratuz.

Eresi hauek bat-batean konposatzen zituzten, eta dueluak irauten zuen denboran abesten ziren, bi urtez gehienentzat eta hiru urtez ahaide nagusientzat. Duelu garaian ez zen sendian irririk ez jolasik izaten, eta emakumezkoek gordetzen zuten zintzoen duelu hau, hilobietara sarri hurbilduz eta hildakoen ohorez egindako eresiak abestuz.

9
NOLA GARAITU ZITUZTEN ERROMATARRAK

Erromatarrek Kantabria Handia izeneko hiria suntsitu eta inguruko lur lauak hartu zituztenean, apurka-apurka iparraldeko mendietarantz bultzatu zituzten kantabriarrak, eta horrela mendi malkartsuen hegaletan eta baso itxien erraietan hartu zuten babes. Euren jatorrizko lurretara itzuli ziren berriro eta lur berriak konkistatzeari utzi behar izan zioten. Hala ere, kemen handiz jarraitu zuten erromatarrei aurre egiten.

